
Fanamarihana : faritra 13 ary fiaraha-monina 26 no nanaovana ireo fanadihadiana izay tafiditra ao anatin’ny fandrafetana ireo paik’ady entina miasa mandritry taona 2006 ka hatramin’ny taona 2012 hoan’ny FIDA (COSOP). Ireo ekipan’ny AMED no nanoratra ity tatitra ity mitantara ny zavatra hitany nandritra ny fotoana nandalovany tany amin’ireo mponina ireo ny volana aprily 2006. Ity fomba fiasa AMED ity (Fomba hanantonana ireo hetsika enti-miaina maharitra) dia manao laharam-pahamehana ny fanehoan-kevitr’ireo mahantra mba afahana mahafantatra ireo olany,sy ny tanjany, ary ireo hetahetany, afahana mampandray anjara azy ireo ao anatin’ny paik’ady ho fampandrosoana maharitra. Ny vokatry ny fanadihadihana izay voasoratra eto dia izay kely azonay tamin’ireo mponina nofidiana, indrindra fa ireo sahirana. Tsy voatery ahalaza ny zava-misy marina fa fitantarana ny zavatra hita fotsiny ihany ary mety tsy niaian’izy rehetra koa..

Nandritry fihaonana niarahanay tamin’ny Ramatoa Lehiben’ny Faritra, Ramatoa Monia Essa Raseta, dia nampahafantarinay azy ny fanirianay hihaona amin’ny mponina iray amin’ireo mponina ao anatin’ny faritra mba afahanay mijery taratra, voalohany ireo olana amin’ny fananantany mifandraika amin’ny fambolena sy ny fiompiana, manarak’izany ny fisian’ny toerana fitrandrahana vatosoa izay mifanila toerana amin’ny sehatr’asa fizahan-tany manodidina ny valan-java-boahary arovana ao Isalo. 
Ny kaominina ambanivohitra Ranohira no niarahan’ny rehetra nosafidianana fa hanaovana ny fanadihadiana, izay 90 km mianatsimo miala avy eo Ihosy, mampiavaka azy ny fisian’ny toerana fitrandrahana vatosoa sy ny fisian’ny sehatr’asa fizahan-java-boahary. Noho ny fahaterena sy fahafohizan’ny fotoana anefa dia nanapa-kevitra izahay fa tsy handalo any amin’ireo distrika 2 hafa ao anatin’ny faritra (Ivohibe sy Iakora izany) sady rahateo sarotra ny lalana makany. Taorian’ny fihaonana, dia notoloran’ny Lehiben’ny faritra anay ny tahiry mirakitra ny drafitra fampandrosoana ny faritra (PRD) mba afahanay mahalala bebe kokoa ny zava-misy ao amin’ny faritry Ihorombe sy afahany mampifanaraka ireo soso-kevitra arosonay, amin’izay efa voarakitra ao anatin’io drafitra io.
Noraisin’ireo manam-pahefana teo anivon’ny kaominina tsara izahay ary niresaka tamin’ny Ben’ny tanàna sy ny Lefiny ary ny Filohan’ny filan-kevitry ny kaominina momba ireo hery azo trandrahina ao amin’ny kaominina, ny fisian’ny valan-java-boaharin’Isalo eo akaikiny (fizahan-tany) ary ireo toerana fitrandrahana « saphir » sy vatosoa hafa ao Ilakaka. Raha natokan’ny ANGAP (Fikambanana nasionaly mitantana ireo valan-javaboahary arovana eto Madagasikara) ho fampandrosoana ireo sampan-draharaha ara-tsosialy hoan’ny mponina ao amin’ny renivohitry ny kaominina (fananganana sekoly, biraon’ny kaomisarian’ny polisy, trano fandraisam-bahiny any amin’ny hopitaly sns) ny 50%n’ny vola azo amin’ny vidim-pidirana ao amin’ny valan-java-boahary (DEAP), dia tsy mba nahazo tombontsoa tamin’izany ny fokontany izay notsidihanay.
Ankoatr’izay, dia nisy fifanarahana fiaraha-miasa nosoniavin’ny ministera niaraka tamin’ireo orinasa mpitrandraka harena an-kibon’ny tany ny mba hametrahana fotodrafitr’asa fototra eo an-toerana, saingy hatramin’izao dia mbola tsy nahazo dikan’io fifanarahana io ny kaominina no mbola tsy misy tetik’asa na dia iray aza nipoitra. Nampahafantarin’ireo manam-pahefana eo an-toerana ary fa manana toerana natokana sy azo anaovana kijana no sady ambolena tsara i Ranohira saingy olana goavana hoan’ny fampandrosoana ny tsy fahandriam-pahalemana noho ny halatr’omby. Ireo mpamboly koa moa izay nalaina an-keriny taminy ireo ombiny, dia very ny foto-pananany sy ny fitaovam-pamokarany fototra iasana amin’ny fambolena ; etsy andanin’izany dia mihena ny fahamasahan’ny tany ary mihatsipotipotika ny velaran-tany voavoly noho ny fitomboan’ny mponina ka manano-sarotra ihany koa ny fampandrosoana. Niara-niombon-kevitra taminay ny Ben’ny tanàna mikasika ireo laharam-pahamehan’ny kaominina voarakitra ao anatin’ny drafitra fampandrosoana ny kaominina : 

· Fametrahana fahandriam-pahalemana ao anatin’ny kaominina iray manontolo,
· Fanomezana fahafahana hoan’ny mponina rehetra hahazo ireo raharahan-tsaosialy fototra (rano fisotro madio, fanabeazana, fahasalamana, sns),
· Arindra ny vokatra ara-pambolena sy ara-piompiana, izay fototry ny toe-karena (fotodrafitr’asa mamokatra, fanatsarana ny voka-bary isaky ny taonina amin’ny hekitara, fampifandraisana ny fiompiana sy ny fambolena mba hanana antoka fa haharitra ny fidiram-bola isan-taonan’ny isan-toka-trano),
· Fanamboarana ireo lalan-tany ifamoivozana ao anatin’ny kaominina.
Ny fokontanin’ny Mariany izay miorina eo anelanelan’ny Ranohira (misy fizahan-tany) sy Ilakaka (misy saphir) no nosafidiananay fa hanaovana ny fanadihadiana. Arak’izany, na dia tsy dia lavitra aza no misy ireo tsenan’ny Ranohira sy Ilakaka, izay efa tombotsoa lehibe ho azy ireo ny fisian’izany, dia mbola mijanona ho mahantra foana ny mponina ao amin’ny fokontanin’ny Mariany.    

Nangingina ihany ny fahatongavanay tao amin’ny fokontany noho ny tsy fanapoizan’ny olona izay mbola tany an-tsaha avokoa ny ankabeazany, izahay rahateo moa tonga anelanelam-potoana. Arak’izany dia lasa namonjy ny lehiben’ny fokontany tany an-tanimbariny izahay izay tratranay teo am-pinjinjana ny variny.    Tantsaha iray izay sendra tsy niasa fa nitaiza ny zanany teo an-tanàna no nitarika anay. Rehefa fotoam-pinjinjana toy izao moa dia tavela manariva andro any an-tsaha ireo tantsaha, izany indrindra no nahatonga ny filohan’ny fokontany nametraka ny fotoana hanaovana ilay fivoriana ny ampitso amin’ny 7 ora maraina. Rehefa nitsangatsangana vetivety teo an-tanàna izahay nijerijery ny zava-misy dia niverina namonjy an’i Ranohira izay toerana nitobianay. Arak’izany, dia nanapa-kevitra ny tsy handry ao an-tanàna izahay noho ireto antony manaraka ireto: narary ilay « vazaha vavy » nandritry ny fotoana nanaovana ny fanadihadiana tany an-toerana, manarak’izany dia tsapanay fa sahirana daholo ireo tantsaha sady nifanojo tamin’ny fotoam-pinjinjana vary ka nanahirana anay ny hanery ireo tantsaha handray vahiny. 

Tanàna 8 no mikambana manome ny fokontanin’ny Mariany, ka ny telo amin’ireo dia mizarazara ho tanàna kely roa avy isanisany ; ny tanànan’ny Mariany no renivohitry ny fokontany sady toerana niantefan’ny dianay. 7 km avy eo atsimo antsinanan’ny tanànan’ny Ranohira no misy azy ka ny 4 km dia ny lalam-pirenena faha-7 no raisina, 3 km ambiny kosa dia lalan-tany izay ahitana tetezam-bato iray efa misy fahasimbana. Ranohira moa no renivohitry ny kaominina. Tanàna kely natao hitsangatsangana tokoa izy ary azo anaovana fizahantany tsara satria akaiky azy ny varavaran’ny valanjava-boaharin’Isalo. 14 km mianatsimo indray miala avy eo Mariany no misy ny fokontanin’Andohanilakaka, manaraka ny lalam-pirenena faha-fito, ilay vohitra kely ivelan’ny tanana manana « saphir ». Ireo toerana ireo, ny iray toeram-pizahan-tany, ny iray toeram-pitrandrahana vatosoa izay tena be mponina tokoa dia manome tombotsoa hoan’ny mponina ao Mariany amin’ny lalam-barotra hoan’ireo vokatry ny fambolena. Etsy anadanin’izany, dia voavolin’ireo tantsaha voly anana sy legioma avokoa ireo vody tanety sy ireo toerana ambany akaiky rano afahana manondraka.
Ramatoa Zanabao izao dia mamokatra anana sy legioma, katsaka no sady ihany koa amboleny mangahazo ny taniny, manampy azy ireo zanany amin’izany hatramin’ny fanotorana ny foto-mangahazo sy ny fiavana. Niady lava-drano mihitsy moa izy eo akaikin’ireo tanin’ananany mba hanamoràna ny fanondrahana amin’ny alalan’ny siny fanondrahàna (arrosoir). Isaky ny tapa-bolana no mandeha mivarotra ampahany amin’ny vokatra mangahazo izy sy mitondra ihany koa legioma sy voankazo eo ho eo amin’ny 3 gony eo ho eo any Ranohira na Ilakaka. Eo anelanelan’ny 3 500 ka hatramin’ny 4 000 ariary no amarotany ny gony iray. Mitoto vary ihany koa izy ka 200 ariary no amarotany ny kapoaka. Manampy azy amin’ny fitotoana vary moa ireo zanany. Eo anelanelan’ny volana janoary ka hatramin’ny volana marsta, fotoan’ny maitso ahitra, dia ireo zaza kely ihany no mahazo vary isan’andro, ny efa lehibebe dia ny mangahazo sy katsaka no ampifandimbiasany omeny hohanin’ireo. Afaka mihinam-bary in-telo isan’andro kosa izy ireo aorian’io fotoana io mandrapaha-tapitry ny taona. Mihinana goavy, manga, akondro ary voasary ihany koa izy ireo. Manana akoho sy gana vitsivitsy ihany koa izy. Rehefa mahazo zanak’akoho betsaka izy dia amidiny ny reniny. Indray mandeha isam-bolana dia mihinana vatotr’akoho iray izy ireo, indraindray dia hohanin’izy ireo ihany koa ny atody. Rehefa vizana namboly anana sy legioma ramatoa Zanabao, dia mandrary tsihy indray izy ka entiny amidy any Ranohira na atakalony vary any amin’ireo olona any amin’ny tanàna hafa. Saika vitany vakisiny avokoa ireo zanany ka eo anelanelan’ny 1 volana sy tapany ka hatramin’ny folo volana no anaovany izany. Rehefa feno enim-bolana dia alany kankana indray mandeha izy ireo. Na dia tsy lafo loatra aza ny fanafody, dia tsy takatry ny fahefany mividy kosa ny fanarahana ireo fanafody isorohana ny aretina iarovana ireo zanany ho salama foana noho ny halafosan’ny saran-dalana sy fandaniana tsy maintsy atao mandritra ny fotoana ijanonana any amin’ny tanan-dehibe. Rehefa misy marary ary amin’ireo zanany ka mbola tsotsotra ilay soritr’aretina, dia mividy fanafody fotsiny izy, rehefa tojo aretim-be na nanano-sarotra ny aretina vao mamonjy toby fitsaboana (hopitaly) an’ny kaominina izy ka ny vola azony tamin’ny vidin’ireo anana sy legioma ary voankazo no itsaboany ilay marary sy ividianany fanafody. Afaka mindrana omby any amin’ireo anadahiny koa izy entiny miasa ilay tanimbarikeliny.
	[image: image2.jpg]



	[image: image3.jpg]



	[image: image4.jpg]





Vao iray volana monja ilay zanany farany no maty tampoka ny vadiny telo taona lasa izay. 35 taona izao Ramatoa Zanabao, 8 no zaza efa naterany. Amin’izao fotoana izao dia 6 no velona eo anatrehany ka 5 zazalahy ary tokana kosa ilay vavikely. 18 taona no zokiny indrindra amin’ireo. Satria moa mbola kely daholo ny ankamaroan’ireo zanany ka mbola tsy mahavita asa an-tanimbary mafy, dia ireo anadahiny no manampy azy sy mamboly ny taniny, ka manome azy ampaham-bokatra rehefa miaka-bokatra. Manampy azy koa ireo amin’ny fandoavana ny saram-pianaran’ireo zanany roa mbola mianatra sy ny fiantohana ny kojakoja ilaina amin’ny fampianarana toy ny aron’akanjo sy fitaovam-pianarana ; na eo aza izany dia mbola tsy afaka mampianatra ireo ambiny izy. Tamin’ny fahavelon’ny vadiny dia nanana omby efa ho 20 isa izy ireo saingy tapitra nangalarin’ny dahalo avokoa. Nazeran’ny rivo-doza tamin’ny taona 2004 koa ireo fototra « papaye »-ny roa ka vao avy nanatsatoka zanany roa izy. 
Ny vola azony avy amin’ny vidina legioma no ividianany ireo kojakoja ilaina amin’ny andavan’andro toy ny savony, sira, siramamy, kafe, solika, ary sakafo vitsivitsy. Indray mandeha isan-taona no mba afaka mividy fitafiana ho azy sy ireo zanany izy. Manamaina vary izy ny tontolo andro, manomboka mitoto kosa izy rehefa folak’andro, mifoha amin’ny 6 maraina ramatoa Zanabao, dia tonga matsaka rano isasana sy andrahoana sakafo, avy eo izy mikarakara ny sakafo maraina sy sakafo atoandro. Vita izany dia lasa mamonjy asa any an-tsaha izy miaraka amin’ny vilany ka hariva vao miverina. Maniry izy ny mba ahavita mamelona tsaratsara kokoa ireo zanany mba hananan’izy ireo fiainana tsaratsara kokoa, afaka mianatra mba ho lasa mpampianatra na hirotsaka miaramila. Mikasika izany indrindra dia maniry koa izy ny hanambady indray, saingy tsy maintsy mahavita mamono lamba ny vadiny amin’ny alalan’ny famadihana aloha izy vao mahazo manao izany.  
Tantara kely tsotsotra 
Ingahy Rabe François, filohan’ny fokontany no nitantara taminay ny tantaran’ny tanàna. Teraka tamin’ny taona 1956 moa izy. Hoy indrindra izy « Ny dadabean’ny dadanay (Ingahy Zoma Paul, izay teraka tamin’ny taona 1921) avy any amin’ny tanàna iray any Midongy Atsimo no tonga teto voalohany ka Mahabo no nataony anaran’ny tanàna tamin’izany. Teto akaikin’ny tanàna anefa nisy renirano iray natao hoe Mananara izay lasa Mariany no niantsoana azy, taty aoriana dia nahita hevitra ny renibenay ka nanova ny anaran’ny tanàna ho Mariany hitovy amin’ny anaran’io renirano, amin’izay hoy izy dia mieriteritra ny fanjakana fa an’ny tanàna io renirano satria mitovy ny anarany » 

Olona avy amin’ny foko roa samihafa no manome ny mponina ao an-tanàna. Eo andaniny ireo izay taranak’ireo fianankaviana tonga nonina voalohany teo an-tanàna avy any Midongy atsimo izay mipetraka amin’ny faritra atsimon’ny tanàna, etsy andaniny ireo fianankaviana tarakin’ny fianankaviana iray avy amin’ny foko Bara izay mipetraka amin’ny ilany avaratry ny tanàna. Samy manana ny mpitarika azy moa ireo tarika ireo. Ahitana toka-trano eo amin’ny 60 tafo eo ho eo moa ny tanànan’ny Mariany, izay ahitana salan’isa olona 6 isan-tokatrano amin’ny ankapobeany, izay manome isan’ny mponina eo ho eo amin’ny 360 olona eo ho eo. 
Tamin’ny taona 2001, dia nisy andiam-balala tonga nanafika ny tanàna ka nanimba tanteraka ny voka-bary. Nangataka fanampiana tamin’ny fanjakana moa ny mponina tamin’izany saingy tsy nahazo valiny. Nionona tamin’ny vokatra azo tamin’ny fambolena anana sy legioma ary ny fiompiana akoho ny mponina. Nambaran’izy mirahalahy ireto, Ingahy Mandrosomanana sy ingahy Rabe François ary fa tamin’ny taona io dia tsy nisy na dia voam-bary tokana aza noraisin’ny olona. Ireo izay nanana omby dia voatery nivarotra izany mba hividianana vary ho hanina, ny sasany indray voatery nitrosa vola ary namerina izany tamin’ny miaka-bokatra manaraka.    
Tamin’ny taona 2003, dia mbola nisy loza hafa indray nahazo ny fambolem-bary, dia ny fanafihan’ireo haom-bary izany ; ry zareo tao amin’ny ANGAP no nanampy kaominina iray manontolo tamin’ny fanomezana fanafody famonoana bibikely sy fitaovana mifandraika amin’izany « pulvérisateur » Kely dia kely ny vokatra niakatra tamin’izany ka tena nisedra fotoan-tsarotra tokoa ireo izay tena sahirana nandritry ny taom-pambolena roa nifanesy. Lasa niroborobo fatratra noho izany ny fambolena anana sy legioma, saika nirotsaka nanao izany avokoa ny olona rehetra mba hialana amin’ny tsy fisian’ny vary sy ny tsy fahampian’ny vola. Hoy indrindra ny filohan’ny fokontany « Soa ihany aza fa mitady legioma foana ry zareo any Ilakaka sy any Ranohira sady tsy miandry andro tsena intsony zahay rehefa hivarotra »  
Hoan’ny taona 2006 indray dia tsy dia mahafa-po loatra ny vokatra miakatra, satria teo indray ny hain-tany. « Mety hihena ny vokatra miakatra amin’ity taona ity raha oharina tamin’ny taona 2005 izay tena nahavokatra tokoa raha ampitahaina amin’ireo taom-pambolena rehetra teo aloha ; tamin’ny janoary taona 2006 no nirotsaka ny orana farany. Satria moa izahay tsy manana toha-drano, dia rehefa misy hain-tany toy ny tamin’ity taona ity dia tsy ampy ny rano eny an-tanimbary »  
Ankoatr’ireo olana mitranga amin’ny fambolem-bary, dia mitaintaina lava foana ny mponina manoloana ny tsy fahandriam-pahalemana, indrindra indrindra ny halatr’omby ataon’ireo malaso. Nampiova ny fihetsiky ny mponina manoloana ny fanangonana tahiry amin’ny alalan’ny fiompiana izany trangan-javatra izany. Hoy indrindra ireo olona mijoro vavolombelona taminay : 
Ramatoa Velo, izay efa nisara-bady ka mipetra-drery : « Nanana omby betsaka aho saingy tapitra nalain’ireo malaso avokoa » 

Ingahy Rasoloniaina Jean Pierre : « Lasan’ireo olon-dratsy daholo ireo ombiko efa ho 60 isa tamin’ny taona 1975 » 
Ingahy Prosper : «  Manana omby miasa roa aho izay miasa ireo taniko, amin’izao dia tsy sahy mividy omby intsony aho hanampiko ireo satria aho matahotra ireo malaso » 
Ny filohan’ny fokontany indray nilaza ny heviny hoe «Ny tena olana amin’ny fampandrosoana ny tanàna dia ny tsy fahandriam-pahalemana afitsok’ireo malaso mpangalatr’omby ; tsy mahasahy intsony ny olona mividy omby noho ny fahatahorany malaso » Miha-mahazo vahana hono io fisehoan-javatra io amin’izao.   
Ny fiainana eo anivon’ny fiaraha-monina 
Ny marainan’ny 15 aprily 2006, tamin’ny 7 ora sy sasany dia nivory teo anoloan’ny tranon’ny Filohan’ny fokontany izahay niaraka taminy sy ireo mponina teo an-tanàna izahay miisa eo ho eo amin’ny 40 olona eo ho eo, ka vehivavy ny iray. Fa sady tsy manana birao no tsy manana trano fivoriana moa ny fokontany ; ireo vehivavy rahateo mbola eo am-pikarakarana ny sakafo maraina amin’io ora nanombohanay ny fivoriana io. Mifototra amin’ny fambolena vary an-tanimbary, fambolena anana sy legioma, fiompiana omby, ary ny fambolena an-tanety toy ny mangahazo sy katsaka ny sehatr’asa fototra ny mponina ao amin’ny fokontany. Saika miala mianatra daholo ny ankizy rehefa tonga eo amin’ny taona miala sakany, satria tsy manam-bola ireo ray aman-dreny hanohanana ireo saram-pampianarana no ihany koa tsy ampy ny heri-tsandry anaovana ireo asa an-tsaha. Ankoatr’izay, dia tsy maharitra ela akory ireo mpampianatra tonga hampianatra ao amin’ny sekoly fanabeazana fototra EF1 noho izy ireo manana olana amin’ny fifangaroana amin’ny fiaraha-monina. Manarak’izany dia mangataka koa ny fanjakana ny hanorenan’ny fokonolona efitrano fianarana iray sy trano roa itoeran’ireo mpampianatra saingy tsy manam-bola anaovana izany izy ireo. 
Ankoatr’izany, dia tsy misy vola miditra ao amin’ny kitapom-bolan’ny fokontany, satria tsy mety handoa hetra sy ireo haba isan-karazany ny mponina ao aminy noho ny tsy fahatokisany ireo mpitondra azy. Io tsy fahatokisana eo amin’ny fitantanam-bola io anefa dia miteraka sakana hoan’ireo hetsika tiana atao hananganana fikambanana tantsaha na fananganana vondron’olona.  
Nanana loharano fatsakana ny tanàna taloha saingy tototry ny fasika ka tsy azo ampiasaina intsony. Ankoatr’izay, tsy dia madio loatra ny rano. Mandrak’izao, dia ireo filohan’ny tarika izay antsoina hoe « mpitàna hazomanga » no mandravina ireo disadisam-piaraha-monina sy adiady ao anatin’ny tarika. Ao amin’ny tranon’ny mpitarika atao hoe « Tranobe » foana matetika no mivory ny fianankaviana. 
Arakaraka ny zavatra miseho no isian’ny firaisan-kinan’ny mpiara-monina ; rehefa misy vahiny tonga eo an-tanàna, dia manao tsipaipaika na manangona vary isam-baravarana ny olona hanonerana ny fandaniana rehetra lany tamin’ny fampiantranoana ireo vahiny mandritry ny fotoana nijanonany. 
[image: image7.jpg]


Mamaritra no sady manamorona ny valan-java-boahary arovana Isalo, avy eo amin’ny lafiny atsimo, andrefana ary avaratra ny fokontany, ka tamin’ny fotoana nanorenana ny valan-java-boahary voalohany dia nisy ampahany tamin’ny faritry ny fokontany izay efa faritra fiandrasana omby nentim-paharazana tafiditra tao. Efa lasa arovana moa izy amin’izao ka noraràn-dry zareo ao amin’ny ANGAP ny fampidirana omby ao. Noho ny tsy fisian’ny faritra hita maso mampisaraka ny vala arovana anefa dia lasa miteraka disadisa amin’ireo mpiambina vala sy ireo mponina ao an-tanàna izany. Ambonin’izany dia voararà ihany koa ny mihazà lambo araka ny fitsipika napetraky ny ANGAP, kanefa manimba ny fambolena mangahazo sy katsaka ireo biby ireo.  
Mandalo eo atsimo kelin’ny tanàna moa ny reniranon’ny Mariany, toy ny reniranon’ny Pandrafolo izay mandalo ao atsimo andrefany, ireo reniranon’ny Voatavolava sy Soarano izay mandalo any avaratry ny tanàna, no sady miteraka ny reniranon’ny Zahavolo mandalo any avaratra sy antsinanan’ny tanàna. 5 minitra raha betsaka indrindra miala eo an-tanàna moa no misy ny loharano fatsakana hoan’ny fandrahoana. 
Mahakasika ny ala indray, ireo alam-boankazo no tiana resahina eto dia eo antsinanan’ny tanàna no ahitana azy ka ireo razam-be taloha no namboly azy ireo ; ampiasain’ny olona hakana hazo fanaovan-trano sy atao kitay moa ny hazo azo avy aminy. Tsy mbola nanao fambolen-kazo aloha ireo mponina any hatramin’izao ankoatry ny fambolena akondro sy papaye.  
Mitondra olona betsaka ao amin’ny faritra ny fizahan-tany, saingy tsy mahazo tombotsoa amin’ny vola entiny ireo olona ao amin’ny fokontany. Ankoatr’izany, dia misarika olona betsaka sady tsy mitsaha-mitombo ireo olona tonga ao Ilakaka noho ny fisian’ny toerana fitrandrahana vatosoa, ka mahatonga ny vidin’ireo entana filaina amin’ny fiainana andavan’andro midangana izay tsy izy sady lafo mihoatra ny any amin’ny faritra hafa eto Madagasikara. Miraviravy tanàna ireo tantsaha manoloana izany. Ambonin’izany dia tsy manaraka ny vidin’ireo entana madinika ireo ny amarotana ny vary avy eo an-toerana miampy ny fifaninanana amin’ny vary avy any ivelany. 
Ireo fomba tany, ny vali-tanana 
Saika ny iray fianankaviana no mifanome valin-tanana eo amin’ny fanaovana ny asa an-tsaha, indrindra fa ny asa tany sy eo amin’ny fijinjana. Ireo tantsaha tsy manana omby iasana sy fitaovana dia afaka mindrana any amin’ireo manana izany. Manakarama kosa ireo izay betsaka kokoa ny azy ny tany volena asaina. Efa miha-very anefa io valin-tanana io satria lafo be ny fandaniana lany amin’ny famahanana sakafo ireo olona tonga manome tanana ny tompon’ny asa (vary misy laoka hena na akoho) 
Ireo izay tena mahantra eo amin’ny fiaraha-monina moa dia mikarama an-tsaha isan’andro no iainany satria tsy mba manana tanimbary volena izy ireo. Tsy mba mihinam-bary isan’andro izy ireo fa mangahazo sy vomanga no haniny. Raha misy lehilahy ao an-tokatrano dia izy no manofa na mindrana tanimbary miaraka amin’ny omby miasa. Ireo vehivavy kosa no misahana ny fambolena anana sy legioma na dia tsy manana fitaovana sy tsy misy ireo kojakojam-pambolena aza anaovany azy (masom-boly voafantina, fanafody miady amin’ny aretina sy ny biby kely) no tsy ampy ihany koa ny fahaiza-manao anaovany azy. Tsy mba manana fanaka firy izy ireo fa miaina amin’ny izay ilaina amin’ny farahafaratsiny indrindra. Mandrary foana ireo vehivavy mandritry ny taona ka na amidiny eo an-toerana ihany izany na entiny mamonjy tsena. Mivarotra ireo voankazo maniry eo an-tanàna koa izy ireo (manga, voasary, sns). Rehefa misy marary ao aminy dia misambo-bola izy ireo na ampian’ireo havany akaiky. Ireo izay tsy manana fahafahana mamerina ilay vola dia manefa izany na amin’ny alalan’ny heri-tsandry na amin’ny vokatra miakatra.   
Ireto avy ireo lanonana nentin-drazana : 
· Famonosan-damba ny maty na havoria (famadihana amin’ny malagasy ofisialy), ka indray mandeha no anaovana azy 2 taona taorian’ny nahafatesan’ilay olona, maharitra 2 ka hatramin’ny 3 andro no faharetan’ny lanonana amin’izany ka mety hahatratra 2 ka hatramin’ny 6 ny omby vonoina arakaraky ny isan’ny olona nasaina. 

· Famoran-jaza ka omby 2 no vonoina eto, mandritra ny 2 andro no anaovana ny fety.
· Bilo na tromba hoan’ireo marary na ireo izay te-hifandray amin’ireo razana any an-koatra. Izay tafiditra ao anatin’ny bilo dia mahavita mandihy mandritry ny herin’andro maninjitra. Omby 2 na 3 no vonoina indraindray mihoatra ary arakaraky ny fandehan-javatra eo. 
Ny fivoriana niaraka tamin’ireo vehivavy 
Nafana be ny andro ny tapak’andro hariva, nandritry ny fotoana nandrafetan’ireo lehilahy ny saritanin’ny tanàna, dia zahay kosa somary nihataka kely namonjy alokaloka nipetraka teo ambony tsihy niaraka tamin’ny andiam-behivavy teo an-tanàna teo amin’ny roapolo teo ho eo. Notantarain’izy ireo taminay fa ry zareo irery hono ety amin’ny manodidina no mamboly anana sy legioma ary mandrary. Ry zareo ihany koa hono no manala ny fako sy manadio ny tanimboly anaovana ny voly anana sy légioma ary voankazo. Anjaran’izy ireo ihany koa ny miava ny voanjo, ny vary ary katsaka sy ny fanetsana vary ary mbola mandray anjara amin’ny fijinjana.  Amin’ny andavan’andro dia izy ireo no miandraikitra ny raharaha rehetra ao an-tokatrano : mitoto vary, matsaka rano, mahandro sakafo.  Maniry izy ireo ny mba hisian’ny trano fitotoam-bary eo an-tanàna sy paompy fakana rano mba hanamaivanana ny asany isan’andro. Izy ireo no mitahiry ny vola ao an-trano fa iarahany manapaka amin’ireo vadiny avy ny fandaniana kasaina hatao rehetra. Ny lehilahy no misahana ny raharaham-bola goavana toy ny fividianana omby na charrue ohatra, ireo vehivavy kosa rehefa nahazo ny fankatoavan’ireo vadiny no mividy vary amin’ny maitso ahitra, mividy fitafiana ary vilany. Mamonjy ny toeram-pitsaboana (CSB) any amin’ny renivohitry ny kaominina izy ireo rehefa hiteraka satria any no misy ny mpampivelona. Any amin’ny tanàna hafa tsy lavitra loatra no misy renin-jaza. Arakaraky ny aretina no andehanan’ny olona mamonjy ny mpitana hazomanga na mamonjy toeram-pitsaboana. Maniry izy ireo ny mba hanana trano biriky mitafo fanitso, misy herin’aratra mba andefasana « vidéo », hahita fiara eo an-tanàna hisahana ny fitanterana entana sy olona mamonjy tanan-dehibe 

Ireo lehilahy indray no mikarakara ny tanimbary, mandidy sy mively vary, izy ireo ihany koa no miandraikitra ny fambolena mangahazo sy vomanga (fikarakarana ny tanimboly, fambolena, fiavana, fiotazana). Izy ireo no maka kitay. Nihena antsasany be izao ny fatran’ny hazo maina azo atao kitay satria tsy mitsaha-mitombo ny isan’ny mponina. Efa mihasarotra ihany koa ny fambolena hazo vaovao amin’izao satria efa miha-maina ny toetr’andro. Ireo fototra manga hita eny amin’ny fidirana ho an-tanàna moa dia ireo ray aman-dreny be no namboly azy, vao taty aoriana kosa ireo akondro maniry. Maromaro ihany ireo akoho sy gana mandehandeha eran’ny tanàna kanefa hono ny ankamaroan’ny mponina eo an-tanàna tsy mihinana atody raha tsy indray mandeha isam-bolana ihany. Rehefa misy omby teraka mandritry ny fahavaratra dia misotro ny ronony ry zareo. Tsy dia misy loatra ny fampirafesana satria tsy dia manankarena firy ireo lehilahy. 
Eo amin’ny 17, 18 taona eo ho eo ny salan-taona irosoan’ireo tanora amin’ny fanambadiana amin’izao fotoana izao. Efa betsaka koa ireo tovovavy mianatra mitondra sarety, mamily charrue, mitaingina bisikilety. Maniry izy ireo ny mba ho lasa lavidavitra amin’ny fianarany misy iray tamin’izy ireo ary te-ho lasa mpampianatra any aoriana any. Mba hanampiana ireo ray aman-dreniny amin’ny fitadiavana, na ihany koa afahany mividy ireo kojakoja ilainy ho an’ny vatany (akanjo, rendrarendra any an-tanan-dehibe, sy ny haingitraingitra madinidinika sns) dia manao asa madinika any amin’ny tanan-dehibe na any amin’ny teorana fitrandrahana vatosoa izy ireo na mikarama mihitsy aza, aorian’ny miaka-bokatra. Misy amin’ireo tovolahy milalao zava-maneno ka mitety ireo tanàna manodidina rehefa misy fety aman-danonana. 

Fiainana iray tena feno 
Ramatoa Ampelamama (na Ramatoa Rasoavelo Delphine) dia efa niandry anay ny ampitso maraina. Nangataka fihaonana taminy moa izahay ny omalin’io. Noraisiny tao an-tranony moa izahay izay tsikaritray fa tena madio tokoa, ahitana fandriana iray sy katsaka mbola amin’ny kolany mihantona eny amin’ny rindrina. 48 taona eo ho eo ramatoa ary manan-janaka 6, efa maty ilay zanany vavy tokana. Mbola velona kosa ny reniny niteraka azy. Tamin’ny faha-35 taonany no maty ny vadiny ; araka ny fomba, dia raisin’ireo rahalahin’ny maty ny famelomana ireo zaza efa lehibe izay mbola tavela any amin’ny tanàna nihavian’ny rainy hatramin’izao. Izy kosa niverina namonjy ny tanàna nihaviany niaraka tamin’ireo zanany roa izay kely indrindra. Efa lehibe ireo zanany ireo amin’izao fotoana izao, kanefa nanahirana azy ihany vao tonga tamin’izany. Ny zanany farany izao, 19 taona dia mbola mianatra ka hanala fanadinana amin’ny dingana voalohany amin’ity taona ity. Amin’izao izany dia 5 ny zanany mbola velona. Tao anatin’ny 15 taona izay dia gripa na tazo kely no mba nahazo azy, ary afaka nividy fanafody any amin’ny fivarotam-panafody tany Ranohira izy nitsaboany ny tenany. Eo an-tanàna, dia tsy mba misy izany fizaran-tany izany na taratasy fanamarinana fananan-tany izany. Mandeha araka ny fomban-drazana. Ifampizarana ny tany ary izay tany voavoly dia lasan’ny tena. Tsy dia betsaka ireo manam-pahefana avy any Ranohira tonga mitsidika ny faritra. Ny filohan’ny fokontany sy ireo komity no mamonjy ny renivohitry ny kaominina. Rehefa miverina avy any izy ireo dia mampiantso ny vatan-dehilahy rehetra, tsy mba tafiditra amin’izany kosa ny vehivavy.  
Amin’ny 5 ora maraina no mifoha ramatoa Ampelamama andeha hitoto vary ary mikarakara ny sakafo marainan’izy sy ilay zanany lahy 19 taona. Miara-misakafo amin’ny ankohonan’ilay zanany lahy efa manambady sady manan-janaka roa, izay 7 taona sy 8 taona avy samy efa mianatra, izy mianaka. Manana charrue iray sy omby miasa roa ny fianankaviany anaovana ireo asam-pambolena ka mifanampy izy ireo amin’ny fanaovana ny asa any amin’ireo tanimbary be velarana, zaraina ny vokatra avy eo. Mamboly mangahazo ireo zanany ka mahazo anjara amin’izany izy. Mbola lonaka moa ny tany ka rehefa ampy tsara ny rotsak’orana dia ampy ho haniny mandritry ny taona ny vokatra miakatra. Tao anatin’ny efa-taona anefa izay dia ratsy foana ny vokatra miakatra ka lasa mihinana mangahazo sy mividy vary izy. Satria moa efa miha-lehibe izy dia izay vitany ihany sy izay sahaza azy ihany no voleny, manampy azy amin’ny sakafo kosa ireo zanany. Mba afahany mividy fitafiana vaovao dia mivarotra legioma sy voankazo izy. Amin’ny maitso ahitra vao ampiasainy ny katsaka mba afahany mividy ireo kojakona ilaina amin’ny fiainana andavan’andro. Tsy izy rehetra anefa no amidiny fa misy ajanony ataony masom-boly hoan’ny taom-pambolena manaraka. Na dia eo aza izany rehetra izany, dia efa ela izy no zatra tsy misakafo afa-tsy in-droa isan’andro rehefa fotoam-pambolena sy maitso ahitra. Rehefa miaka-bokatra kosa, dia misakafo in-telo isan’andro izy rehefa tsy makany an-tsaha. Mandrary tsihy sy harona fisaka koa izy hoan’ireo zanany mbola tsy manambady, na ihany koa amidiny. Ireo harona lalin’aty hitanay tao an-tranony moa dia avy any atsimo hoy izy. Tsy manana vata fandrenesam-peo izy fa mora lany hono ny vaton’aratra no sady lafo rahateo. Tamin’ny fahatanorany, dia in-droa isan-kerinandro izy no makany Ranohira na makany Ilakaka. Amin’izao, dia indray mandeha isan-kerinandro sisa no makany Ranohira ka lolohavina izay entana entina hamidy any. Raha sendra betsaka ireo vokatra amidy dia mandeha fiara be mpitatitr’olona hatrany Ilakaka izy satria any afaka mivarotra amin’ny vidiny tsaratsara kokoa izy. Amin’ny 7 ora hariva dia efa mamonjy matory izy fa reraky ny asa. Maniry izy ny mba hamokatra tsara foana ny taniny mba ho voky foana ny kibo. Manantena koa izy ny mba afaka hiahy foana ny fianaran-jafikeliny ireo zanany mba lasa mahay taratasy izy ireo sy mahazo taratasy. Mampalahelo hoy izy izany bado izany.      
Misy indray ny sasany milaza aminay fa betsaka ny tanety azon’ny rehetra volena ary ireo tanimbary dia ifampizaran’ny mpianakavy. Tsy mbola misy tany vita baorina sy mahazo taratasy fanamarinana fananantany any. Mifanohitra amin’izany indray anefa no mitranga ao anatin’ny kaominina satria ahitana olana amin’ny fananan-tany ao, noho ny fizarana taratasy fahazoan-dalana mitrandraka vatosoa nomen’ny ministeran’ny harena an-kibon’ny tany izay tsy nanamarina raha efa voajarin’ireo tantsaha tokoa ilay tany na tsia. Raha ny heno dia tsy mahalala akory ry zareo ao amin’ny sampan-draharahan’ny fananantany sy topografia ao Fianarantsoa ny zava-misy eo anivon’ny kaominina. Mahatsiaro sahirana rahateo moa ny mponina noho ny tsy fisian’ireo sampan-draharaha ara-teknika eo an-toerana. Ireo tampon-tanety midadasika moa dia natokana ho kijana sy hambolena ireo voly fanao an-tanety toy ny mangahazo, katsaka, vomanga, ny voanjobaory ary ny voanjo. Ireo tany izay navelan’ny tompony hiala sasatra dia azon’ny hafa ambolena aloha rehefa mbola tsy hanao ilay tompony. Tsy mbola misy aloha ny fifanolanana amin’ny fananan-tany ka fomba roa no mety azoana tany na hoan’ireo mpifindra-monina vao tonga na hoan’ny fianankaviana sasany dia ny manao fangatahana tsotra na mividy mihintsy. Eny ambany toerana no misy ireo tanimbary, saika tsy ampy fifehezana rano anefa izy ireny noho ny tsy fisian’ny toha-drano sy fitarihan-drano manaram-penitra kanefa ny rotsak’orana mihena foana isan-taona.    

Hoan’ny sasany indray toa an’ny ingahy Razafindramasy Jean de Dieu François, betsileo tanora iray (32 taona izy, manambady ary manan-janaka iray) dia hafa mihitsy ny nontantarainy taminay. Efa 8 taona hono izao no nipetrahany teo an-tanàna. Niala tany amin’ny faritra misy azy izy hono nohon’ny fahateren’ny tany any sady tonga teo hitady karama. Hatramin’ny nahatongavany teo anefa no efa naniry ny hividy tany izy fa tsy misy olona mety hivarotra aminy. Nandritry ny taona maro dia misasaka, antsoina koa hoe « tolomizara » no namboleny teny an-tanimbary, vao tamin’ny taona lasa teo iny izy vao mba afaka nividy tanimbary. Ny fahazoana tanety indray dia malalaka hoan’ny rehetra, ny olana fotsiny dia ny fandravana ataon’ireo andian-dambo. Hoy indrindra izy « Tsy afaka mihazà akory ireny biby ireny izahay satria voararan-dry zareo ao amin’ny ANGAP » Ny fanajariana ny tanety moa dia miaraka amin’ny fambolena voanjobory sy voanjo. Mbola olana ihany koa ireo biby mpandrava. Mamboly anana sy legioma ihany koa izy saingy misedra olana amin’ny bibikely mpanimba ny voly sy ireo aretina maro isan-karazany. Any Ihosy na any Ilakaka anefa vao misy mpivarotra fanafody. Tsy izany ihany fa mpanao trano ihany koa ingahy Razafindramasy no mbola mikarama an-tsaha ihany koa izy ary manao asa hafa manomboka ny volana avprily no makany. Manomboka eo amin’ny volana désambra ka hatrany amin’ny miaka-bokatra, volana aprily/mai no mividy vary ny fianankaviany. Ividianany bisikilety, omby, fitafiana ary anomezana an’ireo fianankaviana any an-tanindrazana ny vola azony avy amin’ny fikaramàna. Notsipihiny tsara anefa fa kelikely ihany raha oharina amin’ny vola tazoniny ny alefany any amin’ny fianankaviana any amin’ny tany nihaviany. Teo am-panombohana, dia nalaina tany amin’ireo mpanarivo ny omby ampiasainy ka naloany tsikelikely ny vidiny, izany no nataony dia ny mba azoany miasa ireo taniny si afahany mamokatra zezika ambolena, sady rahateo moa izy tsy nanana lela-vola rehetra nilaina tamin’ny vidina omby. 10 no isan’ny omby novidiany tany am-boalohany ary tamin’ny taona 2005 izy dia nanampy 5 indray, izany hoe manana omby 15 isa izy amin’izao. Izy ihany no mamolaka ireo omby miasa, mbola tsy manana charrue aloha izy fa mindrana rehefa te-hampiasa izany. Sady tsy azoazony no tsy fantany ny mahatonga ireo mponina eo an-toerana (ireo Bara) sady tsy mamboly nefa ihany koa tsy mety hivarotra tany. Ho azy, ny atao hoe mahantra dia ireo izay tsy mahay. Ny faniriany dia ny hamokatra betsaka, hanana fitaovam-pamokarana ary hanana tahirim-bola betsaka ihany koa. Tsy manana eritreritra ny hiverina any amin’ny tany nihaviany intsony rahateo moa izy.   
Ingahy JEAN PAUL, 59 taona izy ary efa maty vady, dia namelabelatra taminay ireo olana sedrainy no sady miresaka ireo trangan-javatra misy eo anivon’ny fiaraha-monina. Manan-janaka 5 izy ka ingahy Razafindramasy Jean de Dieu François no lahimatoany. Efa 15 taona izay no nipetrahany teo an-tanàna. Nanana omby 8 hono izy saingy efa tapitra daholo izany ankehitriny. Novonoina tamin’ny fandevenana sy famadihana ny vadiny ny sasany, ny ambiny kosa namidiny nanamboarany trano (eo an-dalanam-pahavitana amin’izao). Te-hanana omby miasa roa koa izy ary charrue sy herse iray avy. Tamin’ny taona 2005 no nividianany ireo tanimbary izay mirefy 3Ha eo ho eo (izay mbola mila fanajariana be), mbola manohy misasaka tany ihany anefa izy. Tsy dia mahafa-po azy loatra io fisehoan-javatra io. Izy no filoha mpitarika ny fikambanan’ny betsileo ao an-toerana ; fikambanana izay mbola mijanona eo amin’ny fiforonany aloha hatreto. Tokatrano 5 no mikambana ao anatin’io fikambanana io ka ny lehilahy rehetra no mandoa ny latsak’emboka 3.000 ariary isan’olona, tsy mbola voafaritra kosa ny fandraisan’anjaran’ireo vehivavy. Mamboly nefa ihany mikarama an-tsaha rehefa misy tsy ampy kely ny vola ilaina ao an-trano. Manampy azy koa ny zanany lahy. Ho azy indray ny atao hoe mahantra dia ireo izay sady tsy manana omby no tsy manana fitaovam-pamokarana ihany koa. Maniry koa izy ny hitomboan’ny vokatra miakatra, ny hisian’ny fahampiana ara-tsakafo, ny fahandriam-pahalemana hoan’ny fiompiana omby, ary ny hividy tany. Any Ilakaka izy no mitondra ireo vokatra amidy, tsy mahafa-po azy anefa ny vidin’ireo enta-madinika ilaina amin’ny fiainana an-davan’andro na dia any Ranohira aza. Ny mpianankavy ihany no mifanao valin-tanana (izy samy Betsileo). Izy daholo hono no nanajary ny ankabeazan’ireo tanimbarin’ny mponina eo an-tanàna tamin’ny alalan’ny karama
Ireo loharanom-baovao 
Rehefa te hanara-baovao ny olona dia mitantara taminay fa mihaino ny onjam-peon’ireo karazana radio voaray any an-toerana izy ireo, ny radio nasionaly malagasy (RNM) sy ny radiom-paritra ao Ihosy no onjam-peo voarain’ny olona any amin’ny faritra. Ankoatr’izay dia miresaka amin’ireo izay avy any an-tsenan’ny Ranohira sy Ilakaka koa izy ireo na ihany koa mifanerasera amin’ireo mponina any amin’ny tanàna manodidina. Etsy andanin’izany moa ny filohan’ny fokontany koa mandeha matetika miakatra any an-tanan-dehibe ka mizara ireo vaovao azony avy any isaky ny miverina ao an-tanàna. Matetika ihany koa no misy vahiny tonga ao an-tanàna, ireo fianakaviana tonga mamangy izay mitondra ireo vaovao avy any an-tanàna niaviany. 
Ho famaranana 
Manana zavatra azo trandrahina betsaka sy tombon-dahiny be dia be tokoa ny tanànan’ny Mariany. Mbola betsaka ireo tany apetraka ho lava volo fotsiny izay mety azoana tombotsoa betsaka raha mahazo fitarihan-drano. Ankoatr’izay, dia misy ihany koa ny fahafahana mampiroborobo ny fambolena anana sy legioma ary ny fiompiana akoho amam-borona nohon’ny fisian’ireo tanànan-dehibe roa izay mitady izany tokoa. 
Mitady harefo kosa ilay firaisan-kina noho ny fikorosi-fahana ny harena azo avy amin’ny omby noho ny antony maromaro (halatr’omby, fahafatesana, ny varotra, sy ireo karazana lanonana samihafa sns). Rehefa tsy misy omby anefa dia sarotsarotra ihany ny miasa ny tany sy mamokatra bebe kokoa. Ireo izay tena sahirana, indrindra moa fa ireo toka-trano izay ny vehivavy irery no mamelona azy, dia velona eny ihany na dia ambany dia ambany aza ny voka-bary miakatra noho ny tsy fahampian’ny rotsak’orana sy ireo aretim-bary nahazo ny faritra tato ho ato. Mamboly anana sy legioma, mandrary no ataon’ireo vehivavy, ny lehilahy kosa lasa mikarama any amin’ireo hotely any Ranohira na mamonjy ireo toerana fitrandrahana volamena any Ilakaka.  

Ireo faniriana indray dia mahakasika ny fametrahana ireo fotodrafitr’asa mamokatra, ny fampidirana rano fisotro madio mba isoroana ireo aretina mpahazo ny zaza, fametrahana rafim-pampianarana sy fanabeazana mifanaraka amin’ny filan’ny mponina, ny fanakaikiazana ireo sampan-draharaha ara-panjakana. Arak’izany dia betsaka ireo ankizy no tsy manana soram-pianakohonana mba afahany mianatra (tao an-tanàna ihany no niteraka azy ireo ny reniny fa tsy tany amin’ny hopitaly), somary lavitra koa ireo tsena sy ny hopitaly. Mieritreritra koa ny mponina fa tokony vahana haingana ny olana mikasika ny tsy fahandriam-pahalemana eny ambanivohitra.  
Eto dia tianay ny manolotra ny fisaorana an’ireo manam-pahefana tao Ranohira sy tao Mariany, ao anatin’izany ny filohan’ny fokontany sy ireo mpiara-miasa amin’ny tamin’ny fotoana natokany niarahana taminay. Fisaorana mitafotafo ihany koa atolotra ireo mponina tao Mariany, tamin’ny fandraisana nahafa-po sy ny fahatokisana nasehony anay ; nahafahanay nampitombo ny fahalalanay ny fiaim-piainan’izy ireo ny zavatra hitanay tany, ireo nofinofin’ny tsirairay mba hanatsarany ny ho aviny. 

TOVANA 1 : NY MOMBA AN’NY MARIANY

	Ny toetotrany amin’ny ankapobeny

 (toerana, mponina)

	Faritra : Ihorombe

Distrika : Ihosy

Kaominina ambanivohitra : Ranohira

fokontany : Mariany (08  villages)

Ireo fotodrafitr’asa : 7 km miala avy eo amin’ny renivohitry ny kaominina  Ranohira (lalan-tany ny 3km miaraka amin’ny tetezam-bato efa simba iray  + 4 km RN7) ; sekoly fanabeazana fototra 1; misy tsena 2 isaky ny tapabolana ka ny alakamisy any Ranohira ary ny zoma any  Ilakaka izay14 km miala avy eo an-tanàna.

Toe-tany: lembalemba malalaka miaraka amin’ny lemaka izay ny bozaka no zava-maniry hita eo amboniny (saika ny vero no mameno ny tanety), tanimbary kosa no hita eny ambany toerana. 
Toe-trandro : mari-panana amin’ny ankapobeany : 20°c, 

Rotsak’orana: 900 mm



	Tantara (daty malaza) 
	Mizara foko 2 ny tanàna. 
- Ny razam-ben’ingahy Rabe François (filohan’nyfokontany) izay avy any Midongy atsimo no tonga nanorina ny tanàna voalohany izay nantsoiny hoe Mahabo. Ny renibeny kosa taty aoriana no nanova ny anaran’ny tanàna hanaraka ny anaran’ny renirano teo akaikin’ny tanàna, Mananara Mariany, amin’izay hono mieritreritra ny fanjakana fa azy ireo ilay renirano satria mitovy ny anaran’ny tanàna. 
- Ny foko faharoa dia ireo mpifindra monina Bara izay mipetraka amin’ny lafiny avaratry ny tanàna. Ilay lonaka amin’izao fotoana izao moa dia natsoina ihany koa hoe Tsena Foara.  


	
	

	Fikambanana sy rafitra misy 


	- FRAM : fikambanan’ireo ray aman-drenin’ny mpianatra izay mbola tsy mijoro ara-dalàna.

- ANGAP

- Fiofanana nomen’ny fikambanana tsy miankina iray any amin’ny faritra mikasika ny fambolena légioma sy 

- Ireo sampan-draharaham-panjakana mikasika ny fahasalamana manao vakisiny ny zaza 


	Fety mahazatra 
	Ny famoran-jaza

Ny bilo sy famadihana na havoria ( indray mandeha ihany roa taona taorian’ny nahafatesan’ilay olona) 


	Asa fanao (mampidi-bola) 
	Fambolena : vary tarihin-drano, mangahazo, voly anana sy légioma, vomanga, akondro, papaye, votabia, fiotazana ireo voankazo toy ny manga sy voasary  
Fiompiana: omby, akoho amam-borona 
Hafa : Fikaramana any amin’ireo hotely sy ao amin’ny valan-java-boaharin’Isalo, fikaramana an-tsaha, ireo tanora milalao mozika mitety ireo tanàna manodidina 


	Fari-pianarana

	Sekoly fanabeazana fototra 1 (2004)

Saika tsy mahay mamaky teny sy manoratra daholo ireo tanora noho ny tsy fisian’ny sekoly eo an-toerana.

Loharanom-baovao: radio ; tsena ; CSB



	Ny harena voajanahary 


	Renirano, tanimbary sy tanety, loharano izay ahitana vovon-drano vita nanahary, ala efa mihasimba, karazan-kazo dia fhinam-boa 
Ireo fototr’olana :

-Rano fisotro tsy madio

-Mihena tsikelikely ireo loharanon’ala (lasa kitay sy hazo fanaovan-trano)



	Sehatra tsy miankina 
	Ireo mpanangona vokatry ny fambolena, mpivarotra enta-madinika 3 


	Hetaheta sy tetikasa 
	Ireo hetahetan’ireo manam-pahefana : 

Fametrahana amin’ny laoniny ny fahandriam-pahalemana, fahazoana ireo sampan-draharaha ara-tsosialy fototra (rano fisotro madio, fahasalamana, fanabeazana sns), fandaminana ireo vokatry ny fambolena sy ny fiompiana, fanamboarana ireo lalana ifamezivezen’ny mponina ao anatin’ny kaominina, fametrahana sampan-draharaha iray momba ny fananantany. 

Ireo hetahetan’ny isan-tokatrano :

Ny hisian’ny fahandriam-pahalemana, hanana omby betsaka, hanana fitaovam-pamokarana, ny fanatsarana ny vokatra, hanangana trano any Ranohira, hanana milina fanjairana, hisy paompy fatsakana, hisy trano fitotoam-bary, anaovana fanoratana soram-piankohonana faobe, tsene kely fivarotana enta-madinika, fampianaran-janaka, vidéo, hisian’ny herin’aratra, hanana groupe électrogène, hananganana toha-drano, hananganana hopitaly sy ametrahana mpitsabo hampiteraka, hanana trano vita biriky mitafo fanitso, ho tafiditra isan’ny mpiasam-panjakana, hanana lela-vola halefa hoan’ireo fianankaviana any an-tanàna hoan’ireo Betsileo, hisian’ny sampandraharaha misahana ny fanafodin’ny fambolena sy fiompiana, hisy fiara mpitatitra olona mivezivezy isan’andro, hisian’ny fahampiana ara-tsakafo. 


	Fifindra-monina
	Ny fianankavian’ireo Betsileo no mifindra monina tsikelikely eo an-tanàna isan-taona 


	Fahasahiranana
	Halatr’omby, hain-tany, aretim-bary, aretina vokatry ny rano fisotro tsy madio (bilharziose), fahanteran’ireo vovo fakana rano, fanafihana andiam-balala, fandravana ataon’ireo lambo ny tanimboli-mangahazo kanefa arovan’ny ANGAP ny fihazàna azy 



	Harena azo trandrahina 
	Tany azo volena malalaka, omby, rano, kijana any amin’ny ilany antsinanan’ny tanàna, hazo fihinam-boa, ala.

Ireo trano fonenana, sekoly, vovon-drano, basy, bisikilety, lalana, ny fisian’ny lavam-piringa eo akaikin’ny sekoly, fiara mpitatitr’olona any amin’ny 3 km miala eo an-tanàna, tsenan’ny Ilakaka sy Ranohira, sarety. 

Ny vali-tanana sy ireo fomba tany

Ny omby, ny 50%n’ny DEAP, ny fiompiana akoho, voly légioma sy anana, vary, voankazo, fahakaikiazan’ireo tanan-dehibe sy tsena

Ny fisian’ny heri-tsandry miasa, ny fahaiza-manao eo amin’ny fambolena ananas y légioma, ny fanaovana vakisiny ny zaza. 


	Tetik’ady sy tetikasa
	Fampianarana ny ankizy, fampianarana mamaky teny manoratra ireo tanora, fanatsarana ny voka-bary (toha-drano, fitaovam-pamokarana, tohana eo amin’ny fanafody miady amin’ny bibikely sy aretina), fampiroboroboana ny sehatra fambolena anana sy légioma, fampidirana rano fisotro madio, fanatsarana ny fiompiana akoho amam-borona, fahazoana famatsiam-bola, fanofanana mikasika ny fitantanana ny vola miditra ; fanamboarana ilay tetezam-bato 



	Fifandraisana 

	Aram-pianankaviana :
Vali-tanana sy fanohanana ara-bola eo anivon’ny fianankaviana  
Aram-piaraha-monina : 
- Misasaka 
- Ireo fety aman-danonana nentim-paharazana

- Fahafatesana 
Aram-panjakana :
Mahalana vao mitsidika ny tanàna ny Ben’ny tanàna, ny filohany fokontany no makany amin’ny kaominina mamonjy ireo fivoriana manaram-potoana na mitondra ireo olana tsy vaoavahany eo anivon’ny kaominina.

Tsy mba isan’ny izaran’ny Filohan’ny fokontany vaovao kosa ireo vehivavy rehefa avy nivory niaraka tamin’ireo manam-pahefana eo anivon’ny kaominina izy.  



	Ireo olona nihaonana 
	- Ny Ben’ny tanàna : Telolahy Berthin

- Ny Lefitry ny ben’ny tanàna: Rakotoarisoa Christophe Richard 
- Ny filohan’ny filan-kevitry ny kaominina: Rakotomanga Joelson.

- Ireo toka-trano: Rabe François (filohan’ny fokontany), Maza Pierre, Velo, Rasolofoniaina Jean Pierre (Tofo), Mandrosomanana, Dama Martiosy, Jean, Tsena Foire, Randrianasolo Gilbert, Noely, Dinasa, Haro François, Jean Paul, Ndala, Mahadinasa André, Koto, Rasoavelo Delphine (Apelamama), Zanabao, Prosper, Sana, Sinaotsy.


TOVANA 2 : NY MAHANTRA, NY MANAN-KARENA, NY FISOKAJIANA NY MAHANTRA ARY NY TETIKADY HIADIANA AMIN’NY FIAINANA
Hoan’ny Fokontany Mariany, dia azo sokajiana toy izao ireo mponina ao an-toerana 
Ireo izay tsy tena mahantra : 
· Tanimbary misy fitarihan-drano ka ampy ho hanina ao anatin’ny taona no misy ambiny amidy ny vokatra miakatra 

· Tany mangahazo sy tanin’anana ary karazam-boly an-tanety hafa sady hohanina no misy amidy. 
· Manana omby 
· Manana fitaovam-pamokarana (charrue, herse, charrette)

· Madio no sady ahitana fanaka toy ny fandriana, latabatra, fitaovana an-dakozia ampy tsara ny azy ny trano
· Afaka manangom-bola rehefa tsara ny vokatra mba hividianana omby, sy fitafiana 

· Manana vata fandrenesam-peo (radio)
· Manana Bisikilety
Ireo mahantra : 
· Tanimbary misy fitarihan-drano, eo amin’ny 5 ka hatramin’ny 8 volana ihany dia tapitra ny azy ny vokatra miakatra arakaraky ny taom-pambolena sy ny fahazoana mindrana fitaovam-pamokarana 
· Tsy manana omby 
· Tsy manana fitaovam-pambolena 
· Manana tani-mangahazo, légioma sy voly an-tanety hafa (katsaka) 

· Mihoatra ny efa-bolana ny maitso ahitra 
· Mikarama an-tsaha eo an-tanàna sy any amin’ireo tanàna manodidina 

· Arakaraky ny fisian’ny vola eo an-tanana no ihinana vary indray mandeha na mihoatra isan’andro 
· Misy fandriana fa tsy misy latabatra, ary fitaovana an-dakozia izay tena ilaina ihany no hita ao an-tranony.
Ireo izay tena mahantra : 
· Tsy manana tanimbary ka voatery mividy vary sy sakafo hafa hohanina 

· Misasaka amin’ny fambolem-bary 
· Tsy mihinam-bary foana isan’andro 
· Tsy manana omby 

· Tsy manana fitaovam-pambolena

· Kely ny tany anaovany voly an-tanety

· Mandrary
· Zara fa misy ireo ilaina ao tranony sady tsy misy fandriana

· Marary matetika
· Tia manao fety (toaka, alim-pandihizana, tia vehivavy, sns) 
Paik’ady entina miatrika ny fiainana 

Ireo izay tsy tena mahantra : 
Amin’ny fotoana tsy maha ampy ny voka-bary dia ny karama azony isan’andro sy ny vola azony tamin’ny vidina légioma sy ny akoho no ividianany vary any Ranohira sy any Ilakaka. Raha misy tohan-drano anaovana fitarihan-drano sy ampy tsara ny fitaovana enti-miasa dia afaka manitatra tsara ny fambolena eny an-tanimbary sy an-tanety izy ireo. Noho ny fahasarotan’ny fiainana sy ny fiakaran’ny vidin’entana dia voatery miala amin’ny fampirafesana izy ireo. 
Ireo mahantra :

Mandalo maitso ahitra foana satria tsy ampy ny voka-bary sy ny vokatra mangahazo. Lasa mikarama mba afahana mividy sakafo (vary na zavatra hafa). Mivarotra anana sy légioma ary akoho ny vehivavy hiaiana ny filana ao an-tokatrano. 
Misy ihany ireo izay mampiasa vola amin’ny fanokafana tsena kely fivarotana enta-madinika, atao amahana ny olana ara-bola mba afahana mividy sakafo no rahateo mbola misy ny fifanakalozana. 
Ireo izay tena mahantra :

Fikaramana isan’andro no ivelomany, mangahazo, vomanga no sakafo fihinany, misasaka na mindrana tany ambolena. Miezaka ihany mamboly anana sy legioma na dia tsy manana fitaovana sy tsy maharaka ireo kojakojam-pambolena ary (masomboly, fanadofy sns) amin’ny fahaizana kely ananany.  

Mandrary foana ka eo an-toerana ihany na entina any an-tsena no amarotana azy. 
Varotra ny vokatry ny fiotazana (voasary, manga,sns) 
HANORINA TONTOLO IRAY AFAKA AMIN’ NY FAHANTRANA 
[image: image10.jpg]



Ny tahiry iraisam-pirenena amin’ny fampandrosoana ny fambolena (FIDA) dia sampana iray ao anatin’ny Firenena Mikambana izay misahana ny ady amin’ny fahantrana sy ny hanohanana any amin’ireo tany an-dalam-pandrosoana. Amin’ny alalan’ny fampisamboram-bola tsy izay ambany dia ambany ny zana-bola alainy amin’izany sy ireo fanomezana isan-karazany, ny Tahiry koa dia mandrafitra sy mamatsy ireo tetik’asa sy fandaharan’asa natao hanampy ireo tantsaha mahantra eny ambanivohitra  hiala amin’ny fahantrana. 
Hatramin’ny nanombohany tamin’ny taona 1978, dia famantsiam-bola mitentina hatramin’ny 8.7 miliara dolara amerikanina (any ho any amin’ny 20.880 miliara ariary) no nentiny hamatsiana firenena 115, nampandehanana tetik’asa sy fandaharan’asa 690 isa eran’izao tontolo izao. Ireny tetik’asa ireny dia nahafahan’ireo mpamboly madinika, mpiompy, mpiasa tsy manana tany, mpanao asa tanana, ary ireo mponina ao an-toerana, maherin’ny 250 tapitrisa ny isan’izy ireo hietsika hanatsarana ny fiainany sy ny an’ireo fianankaviany 

Ny FIDA dia miara-miasa amin’ireo mponina any ambanivohitra mahantra, ireo mpanohana an-tsitra-po, ireo mpitondra fanjakana, ireo fikambanana tsy miankina amin’ny fanjakana sy ireo mpiara-miasa maro isan-tsokajiny hiara-hiady aminy amin’ireo olana fototra mahatonga ny fahantrana. Ao anatin’izany ady amin’ny fahantrana izany, dia tsy misahana fotsiny amin’ny maha-mpamatsy azy izy fa misahana ny ihany koa ny fiarovana ireo tantsaha mahantra. 
Isan’ny laharam-pahamehan’ny FIDA ny manampy ireo tantsaha mahantra hampiroborobo sy hanamafy ireo fandaminana efa misy eo aminy mba ahafahan’izy ireo miaro ny tombotsoany sy manaka ireo vato misakana tsy mamela azy ireo fatratra, indrindra fa ireo vehivavy, hanatsara ny anjarany. Noho io fomba fiasa io dia manome azy ireo fahafahana ny FIDA hanamboatra sy hitarika ny lalany.  

